
Rapport dwar il-progress fil-Bożnija-Ħerzegovina - Marzu 2024 

 

1. Introduzzjoni 

Fl-Opinjoni tagħha tal-2019 dwar l-applikazzjoni tal-Bożnija-Ħerzegovina għas-sħubija fl-

Unjoni Ewropea, il-Kummissjoni nnotat li n-negozjati għall-adeżjoni mal-Unjoni Ewropea 

għandhom jinfetħu mal-Bożnija-Ħerzegovina ladarba l-pajjiż ikun kiseb il-livell meħtieġ ta’ 

konformità mal-kriterji tas-sħubija u b’mod partikolari l-kriterji politiċi ta’ Kopenħagen li 

jeħtieġu l-istabbiltà tal-istituzzjonijiet li jiggarantixxu b’mod partikolari d-demokrazija u l-

istat tad-dritt u identifikat 14-il prijorità ewlenija f’dan ir-rigward. L-Opinjoni ġiet approvata 

mill-Kunsill Ewropew f’Diċembru 2019. 

Fil-konklużjonijiet tiegħu dwar it-Tkabbir u l-Proċess ta’ Stabbilizzazzjoni u ta’ 

Assoċjazzjoni tat-13 ta’ Diċembru 2022, il-Kunsill irrakkomanda li jingħata l-istatus ta’ pajjiż 

kandidat lill-Bożnija-Ħerzegovina, soġġett għal konferma mill-Kunsill Ewropew, bil-fehim li 

jittieħdu l-passi (“8 passi”) speċifikati fir-rakkomandazzjonijiet tal-Kummissjoni1, sabiex 

jissaħħu l-istat tad-dritt, il-ġlieda kontra l-korruzzjoni u l-kriminalità organizzata, il-ġestjoni 

tal-migrazzjoni u d-drittijiet fundamentali. Barra minn hekk, il-Kunsill issottolinja l-urġenza li 

l-pajjiż jimxi ’l quddiem fit-triq tiegħu lejn l-UE, b’mod partikolari billi jissodisfa l-14-il 

prijorità ewlenin kollha kif identifikati fl-Opinjoni tal-Kummissjoni u approvati mill-Kunsill 

fl-2019.   

Fil-15 ta’ Diċembru 2022, il-Kunsill Ewropew approva l-konklużjonijiet tal-Kunsill tat-13 ta’ 

Diċembru 2022 dwar it-Tkabbir u l-Proċess ta’ Stabbilizzazzjoni u ta’ Assoċjazzjoni, u qabel 

li jagħti l-istatus ta’ pajjiż kandidat lill-Bożnija-Ħerzegovina.   

Fil-Komunikazzjoni tagħha tal-2023 dwar il-politika tat-tkabbir, il-Kummissjoni laqgħet l-

isforzi għar-riformi mwettqa mill-Bożnija-Ħerzegovina mil-laqgħa tal-Kunsill Ewropew ta’ 

Diċembru 2022 li tat l-istatus ta’ kandidat lill-pajjiż. Il-Kummissjoni nnotat li, b’mod 

ġenerali, huma meħtieġa aktar sforzi biex il-Bożnija-Ħerzegovina tissodisfa l-14-il prijorità 

ewlenin stabbiliti fl-Opinjoni tal-Kummissjoni dwar l-applikazzjoni tagħha għas-sħubija fl-

UE u l-passi speċifikati fir-rakkomandazzjoni tal-Kummissjoni għall-istatus ta’ kandidat, li 

kollha kemm huma jibqgħu validi għal kollox. Il-Kummissjoni rrakkomandat ukoll il-ftuħ ta’ 

negozjati mal-Bożnija-Ħerzegovina ta’ adeżjoni mal-UE, ladarba jintlaħaq il-livell meħtieġ 

ta’ konformità mal-kriterji tas-sħubija. Il-Kummissjoni ddikjarat li se tirrapporta lill-Kunsill 

dwar il-progress mhux aktar tard minn Marzu 2024”.2 

F’konformità mar-rakkomandazzjoni tal-Kummissjoni, f’Diċembru 2023, il-Kunsill Ewropew 

iddeċieda li jiftaħ in-negozjati tal-adeżjoni mal-Bożnija-Ħerzegovina, ladarba jintlaħaq il-

livell meħtieġ ta’ konformità mal-kriterji tas-sħubija. Il-Kunsill Ewropew stieden lill-

Kummissjoni biex tirrapporta lill-Kunsill dwar il-progress sa mhux aktar tard minn Marzu 

2024, bil-ħsieb li tittieħed deċiżjoni.3  

Mill-għoti tal-istatus ta’ kandidat mill-Kunsill Ewropew f’Diċembru 2022, l-impenn pubbliku 

tal-partiti politiċi fil-Bożnija-Ħerzegovina lejn l-għan strateġiku tal-integrazzjoni Ewropea 

wassal għal xi riżultati pożittivi. Dan ir-rapport jipprovdi deskrizzjoni fattwali tal-aħħar 

żviluppi mir-rapport tat-tkabbir tat-8 ta’ Novembru 2023.  

 
1 Komunikazzjoni tal-2022 dwar il-Politika tat-Tkabbir tal-UE, COM(2022) 528 final  
2 Il-Komunikazzjoni tal-Kummissjoni tal-2023 dwar it-tkabbir, COM(2023) 690 final, il-paragrafu 11.   
3 Konklużjonijiet tal-Kunsill Ewropew, l-14 ta’ Diċembru 2023, il-punt 17 

https://eur-lex.europa.eu/resource.html?uri=cellar:620c31ce-4b01-11ed-92ed-01aa75ed71a1.0024.02/DOC_1&format=PDF
https://neighbourhood-enlargement.ec.europa.eu/system/files/2023-11/COM_2023_690%20Communication%20on%20EU%20Enlargement%20Policy_and_Annex.pdf
https://www.consilium.europa.eu/mt/meetings/european-council/2023/12/14-15/

2. Progress fl-implimentazzjoni tar-riformi 

Stadju 1: tiżgura rekord fil-funzjonament fil-livelli kollha tal-mekkaniżmu ta’ koordinazzjoni 

dwar kwistjonijiet tal-UE inkluż billi tiżviluppa u tadotta programm nazzjonali għall-

adozzjoni tal-acquis tal-UE. 

Id-Direttorat għall-Integrazzjoni Ewropea ffinalizza l-programm għall-integrazzjoni tal-UE, u 

ppreżentah lill-Kummissjoni Ewropea fil-bidu ta’ Marzu għall-kummenti. Il-programm għall-

integrazzjoni tal-UE huwa mistenni li jiġi adottat aktar tard mill-Kunsill tal-Ministri. Dan il-

programm għall-integrazzjoni tal-UE huwa pass ewlieni lejn l-iżvilupp u l-adozzjoni tal-

programm nazzjonali għall-adozzjoni tal-acquis tal-UE (NPAA).  

Għaddejjin konsultazzjonijiet fil-Kunsill tal-Ministri biex jinħatar il-koordinatur nazzjonali 

tal-IPA (NIPAC) għall-IPA III. 

 

Stadju 2: tadotta, bħala kwistjoni ta’ prijorità, emendi għall-integrità fil-liġi eżistenti tal-

Kunsill Ġudizzjarju u ta’ Prosekuzzjoni Għoli. 

Il-Parlament adotta l-emendi ta’ integrità għal-Liġi tal-HJPC f’Settembru 2023. Ċerti 

dispożizzjonijiet li fixklu d-dritt ta’ esperti internazzjonali li jaċċessaw data personali ġew 

ikkoreġuti f’Jannar 2024. Il-kontrolli tal-integrità fuq id-detenturi ta’ karigi ġudizzjarji u l-

membri tal-HJPC issa jistgħu jibdew.  

Stadju 3: tadotta liġi ġdida dwar il-Kunsill Ġudizzjarju u ta’ Prosekuzzjoni Għoli u tadotta l-

liġi dwar il-Qrati tal-Bożnija-Ħerzegovina 

L-awtoritajiet tal-Bożnija-Ħerzegovina qed jaħdmu lejn Liġi ġdida dwar l-HJPC, li għandha 

tiġi ffinalizzata u adottata f’konformità mal-opinjoni tal-Kummissjoni ta’ Venezja. Ġie 

ffurmat grupp ta’ ħidma biex jiġu żviluppati l-emendi. Il-liġi l-ġdida dwar l-HJPC għandha 

tiżgura wkoll id-dritt tal-HJPC li jitlob data addizzjonali fis-sistema ta’ verifika tad-

dikjarazzjoni tal-assi. L-awtoritajiet tal-Bożnija-Ħerzegovina jistennew li jiffinalizzaw l-

abbozz sa April 2024 u jippreżentawh lill-Kummissjoni ta’ Venezja għal opinjoni ġdida, qabel 

l-adozzjoni mill-Kunsill tal-Ministri u s-sottomissjoni għall-proċedura parlamentari.  

Il-Ministeru tal-Ġustizzja qed jiffinalizza l-abbozz ta’ Liġi dwar il-Qrati tal-Bożnija-

Ħerzegovina u mistenni jippreżentah lill-Kunsill tal-Ministri għall-adozzjoni f’Marzu. Il-

Kummissjoni tistenna li l-Bożnija-Ħerzegovina tippreżenta l-abbozz ta’ liġi lill-Kummissjoni 

ta’ Venezja għal opinjoni ta’ segwitu, qabel l-adozzjoni mill-Kmamar tal-Parlament. 

Stadju 4: tiġi adottata l-Liġi dwar il-prevenzjoni tal-kunflitti ta’ interess.  

Il-liġi l-ġdida dwar il-prevenzjoni tal-kunflitti ta’ interess ġiet adottata mill-Kunsill tal-

Ministri fis-6 ta’ Marzu u mbagħad ġiet adottata miż-żewġ Kmamar tal-Parlament fit-8 ta’ 

Marzu. Il-liġi għandha l-għan li ttejjeb il-livell ta’ konformità mal-istandards Ewropej fil-

livell tal-istat.  

 

Stadju 5: tieħu passi deċiżivi biex issaħħaħ il-prevenzjoni u l-ġlieda kontra l-korruzzjoni u 

kontra l-kriminalità organizzata. 

Ġiet adottata liġi dwar il-ġlieda kontra l-ħasil tal-flus u l-finanzjament tat-terroriżmu 

(AML/CFT) mill-Kunsill tal-Ministri f’Diċembru 2023 u mill-Parlament fi Frar 2024. Din 

ittejjeb id-dispożizzjonijiet dwar il-valutazzjoni tar-riskju u tipprevedi korp ta’ koordinazzjoni 

permanenti tal-awtoritajiet kollha inkarigati mit-tħejjija tagħha, f’konformità mal-acquis tal-

UE. 

Ġiet adottata valutazzjoni tar-Riskju għall-AML/CFT dwar l-assi virtwali akkumpanjata minn 

Pjan ta’ Azzjoni għall-2024–2027 mill-Kunsill tal-Ministri fl-1 ta’ Frar 2024. 

L-awtoritajiet tal-Bożnija-Ħerzegovina ffinalizzaw fil-livell tal-grupp ta’ ħidma l-abbozz ta’ 

liġi ġdida dwar il-protezzjoni tad-data personali, li hija prekundizzjoni għad-dħul fis-seħħ tal-

ftehim ta’ kooperazzjoni tal-Eurojust. L-abbozz ta’ liġi għaddej minn konsultazzjoni 

elettronika sat-8 ta’ Marzu. Dan ġie tradott u kondiviż mal-Kummissjoni għall-kontroll tal-

konformità mal-acquis, sakemm jitressqu t-tabelli ta’ korrelazzjoni. Wara li jirċievi 

opinjonijiet minn istituzzjonijiet oħra, il-Ministeru għall-Affarijiet Ċivili huwa mistenni 

jippreżenta l-abbozz ta’ liġi lill-Kunsill tal-Ministri għall-adozzjoni, qabel ma jiġi ppreżentat 

għall-proċedura parlamentari.  

Ġiet iffinalizzata strateġija dwar l-akkwist pubbliku 2024–2028 u qed tistenna l-adozzjoni 

mill-Kunsill tal-Ministri.  

Jenħtieġ li ll-Bożnija-Ħerzegovina ssaħħaħ il-kooperazzjoni fost l-aġenziji tal-infurzar tal-liġi, 

u tadotta approċċ strateġiku għall-ġlieda kontra l-kriminalità serja u organizzata. 

F’Jannar 2024 il-Qorti tal-Bożnija-Ħerzegovina kkonfermat fl-appell is-sentenza fil-kawża 

Novalić et al. relatata mal-frodi fl-akkwist pubbliku, inkluż kontra l-Aġent Prim Ministru tal-

entità tal-Federazzjoni ta’ dak iż-żmien, li ġie kkundannat għal 4 snin għal abbuż mill-kariga 

u l-falsifikazzjoni ta’ dokumenti. Din hija l-ewwel deċiżjoni finali tal-qorti dwar il-

korruzzjoni f’livell għoli. 

 

Stadju 6: tavvanza l-ħidma b’mod deċiżiv biex tiżgura li jkun hemm koordinazzjoni effettiva 

fil-livelli kollha, tal-ġestjoni tal-fruntieri u tal-kapaċità ta’ ġestjoni tal-migrazzjoni, kif ukoll 

biex tiżgura l-funzjonament tas-sistema tal-ażil. 

Il-ġestjoni tal-migrazzjoni qed tkompli titjieb. Il-Kunsill tal-Ministri adotta strateġija u pjan 

ta’ azzjoni dwar il-migrazzjoni. Il-Parlament adotta Liġi dwar il-barranin f’Awwissu 2023. Il-

kapaċitajiet ta’ akkoljenza huma biżżejjed. Il-ftehimiet ta’ riammissjoni u l-protokolli ta’ 

implimentazzjoni huma ġeneralment implimentati b’mod sodisfaċenti. Jeħtieġ li l-Bożnija-

Ħerzegovina tassenja baġit xieraq għall-ġestjoni tal-migrazzjoni, tkompli bl-isforzi għar-ritorn 

tal-migranti irregolari lejn il-pajjiżi ta’ oriġini tagħhom u tieħu passi ulterjuri biex tiżgura 

sistema tal-ażil li tiffunzjona. Għad hemm ostakli biex jiġi żgurat aċċess effettiv għall-ażil.  

F’Diċembru 2023, il-Kunsill tal-Ministri adotta l-mandat ta’ negozjar dwar il-ftehim dwar l-

istatus tal-Frontex. Il-Presidenza approvatu fi Frar 2024, u nħatru negozjaturi ewlenin, li 

jippermettu l-bidu ta’ negozjati mal-Kummissjoni.  

F’Jannar 2024 il-Bożnija-Ħerzegovina kompliet tallinja ruħha mal-politika tal-UE dwar il-viżi 

billi neħħiet lill-Oman mil-lista tagħha ta’ pajjiżi mingħajr viża. 

L-awtoritajiet tal-Bożnija-Ħerzegovina ffinalizzaw l-abbozz ta’ liġi ġdida dwar il-kontroll tal-

fruntieri, bl-għan li tittejjeb il-konformità mal-istandards Ewropej. Il-Ministeru tas-Sigurtà 

huwa mistenni jippreżentah lill-Kunsill tal-Ministri għall-adozzjoni  

Abbozz ġdid ta’ strateġija u pjan ta’ azzjoni 2024–2029 dwar il-ġestjoni integrata tal-fruntieri, 

bl-għan li jallinjaw mal-acquis tal-UE, huma lesti għall-adozzjoni mill-Kunsill tal-Ministri.  

Stadju 7: tiżgura l-projbizzjoni tat-tortura, b’mod partikolari billi tistabbilixxi mekkaniżmu 

nazzjonali ta’ prevenzjoni kontra t-tortura u kontra t-trattament ħażin. 

F’Ottubru 2019 il-Qorti Kostituzzjonali ħassret ir-referenza għall-piena tal-mewt fil-

Kostituzzjoni tal-entità Republika Srpska. F’Awwissu 2023, il-Parlament emenda l-Liġi dwar 

l-Ombudsman għad-drittijiet tal-bniedem biex jinnominaha bħala mekkaniżmu nazzjonali ta’ 

prevenzjoni kontra t-tortura u t-trattament ħażin — obbligu internazzjonali tal-pajjiż.  

 

Stadju 8: tiggarantixxi l-libertà tal-espressjoni u tal-media u l-protezzjoni tal-ġurnalisti, 

b’mod partikolari billi tiżgura s-segwitu ġudizzjarju xieraq għal każijiet ta’ theddid u ta’ 

vjolenza kontra l-ġurnalisti u kontra l-ħaddiema tal-media. 

L-uffiċċji tal-prosekuturi u l-aġenziji tal-infurzar tal-liġi kollha ħatru punti ta’ kuntatt għall-

ġurnalisti, li għandhom jiġu ppubbliċizzati fuq il-pjattaforma safejournalists.net. L-ewwel 

taħriġ ta’ punt ta’ kuntatt iffinanzjat mill-UE sar lejn l-aħħar ta’ Frar. 

Bħala l-ewwel pass biex tiġi indirizzata b’mod urġenti s-sitwazzjoni finanzjarja tax-xandir 

pubbliku fil-livell tal-istat, fi Frar 2024 il-Kunsill tal-Ministri tah fondi mid-dħul tal-Aġenzija 

Regolatorja tal-Komunikazzjoni. Qed jiġi stabbilit grupp ta’ ħidma biex jabbozza liġi ġdida 

dwar is-sistema tax-xandir pubbliku. 

3. Konklużjonijiet 

Peress li l-Kunsill Ewropew ta’ Diċembru 2022 ta status ta’ kandidat lill-Bożnija-

Ħerzegovina, l-impenn pubbliku tat-tmexxija politika għall-għan strateġiku tal-integrazzjoni 

Ewropea tmexxa ’l quddiem minn riformi importanti u wassal għal riżultati pożittivi. Id-

dedikazzjoni u l-impenn tat-tmexxija politika għall-prinċipji għall-iżgurar ta’ Bożnija-

Ħerzegovina funzjonali li tavvanza fit-triq Ewropea huma milqugħa tajjeb ħafna mill-

Kummissjoni.     

Djalogu Politiku ta’ Livell Għoli jixhed impenn aktar b’saħħtu fid-djalogu politiku mal-UE, l-

aħħar wieħed li sar fi Brussell fis-6 ta’ Diċembru 2023 li fih il-parteċipanti rrikonoxxew l-

importanza politika u l-opportunità pprovduta mir-rakkomandazzjoni tal-Kummissjoni biex 

jinfetħu n-negozjati tal-adeżjoni ladarba l-Bożnija-Ħerzegovina tikseb il-grad meħtieġ ta’ 

konformità mal-kriterji tas-sħubija.  

Dan ikompli jsaħħaħ il-ħtieġa li l-Bożnija-Ħerzegovina twettaq ir-riformi meħtieġa. L-

awtoritajiet tal-Bożnija-Ħerzegovina tennew ukoll l-impenn tagħhom li javvanzaw fir-riformi 

relatati mal-UE matul iż-żjara konġunta tal-President tal-Kummissjoni Ewropea mal-Prim 

Ministri tal-Kroazja u tan-Netherlands f’Sarajevo fit-23 ta’ Jannar 2024. 

Minkejja xi żviluppi msemmija fir-rapport, li qed imorru kontra l-momentum pożittiv, l-

impenn ġenerali fit-triq tal-pajjiż lejn l-UE ssarraf f’riżultati tanġibbli. Dan għandu jitkompla 

b’passi determinati biex jiġu ffinalizzati r-riformi ewlenin fil-perjodu li jmiss f’konformità 

mar-regoli u l-istandards tal-UE.        

Il-Bożnija-Ħerzegovina laħqet ukoll u żammet allinjament sħiħ mal-Politika Estera u ta’ 

Sigurtà Komuni (PESK) tal-UE li huwa sinjal aktar sinifikanti minn qatt qabel ta’ valuri 

kondiviżi u orjentazzjoni strateġika fil-kuntest ġeopolitiku l-ġdid. 

Fid-dawl tar-riżultati miksuba mill-2022, il-Kummissjoni tqis li l-Bożnija-Ħerzegovina tikseb 

il-livell meħtieġ ta’ konformità mal-kriterji tas-sħubija. Għalhekk, il-Kummissjoni 

tirrakkomanda lill-Kunsill biex jiftaħ in-negozjati tal-adeżjoni mal-Bożnija-Ħerzegovina 

f’konformità mal-punt 17. tal-konklużjonijiet tal-Kunsill Ewropew tal-14 u l-15 ta’ Diċembru 

2023. Barra minn hekk, il-Kummissjoni tirrakkomanda li l-Kunsill jadotta l-qafas ta’ negozjar 

ladarba l-Bożnija-Ħerzegovina tkun ħadet passi ulterjuri f’konformità mar-rapport tal-

Kummissjoni. Il-Kummissjoni hija lesta li tirrapporta lura lill-Kunsill dwar il-progress li sar 

mill-BiH fir-rigward ta’ dawn il-passi. 

Anness 

Elementi addizzjonali ta’ progress fir-riformi tal-UE 

1. Proċess ta’ Stabbilizzazzjoni u Assoċjazzjoni 

Il-Kumitat Parlamentari ta’ Stabbilizzazzjoni u Assoċjazzjoni (KPSA) sar kompletament 

operattiv. Il-Parlament tal-Bożnija-Ħerzegovina u l-Parlament Ewropew kellhom sessjoni 

sħiħa tal-KPSA lejn l-aħħar ta’ Ottubru 2023. It-tieni waħda hija skedata għal Marzu 2024.  

2. Rikonċiljazzjoni biex jingħelbu l-legati tal-gwerra 

Il-Kunsill tal-Ministri ħatar korp superviżorju għall-implimentazzjoni tal-istrateġija nazzjonali 

għall-ipproċessar tad-delitti tal-gwerra. 

F’Jannar 2024 il-Ministeru tal-Ġustizzja ffirma memorandum ta’ qbil mal-Mekkaniżmu 

Internazzjonali ta’ Residwi għat-Tribunali Kriminali (IRMCT) biex jinkludi fir-rekords 

kriminali domestiċi s-sentenzi tat-Tribunal Kriminali Internazzjonali għal dik li qabel kienet 

il-Jugoslavja (ICTY). 

Il-Kumitat ta’ Tmexxija għall-Konsolidazzjoni tal-Paċi sar operattiv fid-19 ta’ Frar 2024, li 

huwa wkoll il-pjattaforma għad-djalogu politiku dwar ir-rikonċiljazzjoni.  

3. Riforma tal-amministrazzjoni pubblika 

Il-livelli kollha tal-gvern kienu qed jimplimentaw il-pjan ta’ azzjoni dwar ir-riforma tal-

amministrazzjoni pubblika (RAP), l-istrateġija komprensiva u nazzjonali għall-ġestjoni tal-

finanzi pubbliċi, u l-istrateġiji individwali tagħhom stess dwar il-ġestjoni tal-finanzi pubbliċi, 

filwaqt li jħejju pjan ta’ azzjoni ġdid dwar ir-riforma tal-amministrazzjoni pubblika għall-

2022–2027.  

Il-Kumitat ta’ Koordinazzjoni għar-RAP (fil-livell ta’ prim ministri) iltaqa’ għall-ewwel darba 

fi Frar 2024 bħala l-korp ewlieni tat-teħid ta’ deċiżjonijiet politiċi bil-kompitu li jidderieġi r-

riformi fil-qasam fir-rigward tal-appoġġ finanzjarju għar-RAP, il-kapaċitajiet imtejba tal-

koordinaturi tar-RAP u l-funzjonalità tal-istrutturi ta’ implimentazzjoni.  

Fi Frar 2024 il-Parlament adotta fl-ewwel qari emendi għal-liġi dwar is-servizz ċivili fl-

istituzzjonijiet fil-livell tal-istat li għandhom l-għan li jtejbu t-trasparenza fir-reklutaġġ u 

jintroduċu għodod għall-ġestjoni tar-riżorsi umani. Dawn l-emendi ġew adottati għal kollox 

mill-Parlament fit-tieni qari fit-8 ta’ Marzu 2024.  

Għaddejjin tħejjijiet biex jinżamm l-ewwel djalogu bejn l-UE u l-BiH dwar il-ġestjoni tal-

finanzi pubbliċi. 

4. Il-Funzjonament tal-istituzzjonijiet tal-istat 

Il-Programm ta’ Riformi Ekonomiċi 2024–2026 ġie adottat fil-Kunsill tal-Ministri fit-28 ta’ 

Frar 2024. 

Il-Grupp ta’ Ħidma għall-Aġenda ta’ Riforma tal-Pjan ta’ Tkabbir maħtur mill-Kunsill tal-

Ministri fis-17 ta’ Jannar 2024 ppreżenta l-lista ta’ prijoritajiet għall-Aġenda ta’ Riforma 

tagħhom. 

Il-Qafas Globali tal-Bilanċ Fiskali u l-Politika fil-BiH għall-2024-2026 ġie adottat fil-livell 

tal-Istat, li huwa prekundizzjoni għall-adozzjoni tal-Baġit tal-Istat tal-2024 (23 ta’ Jannar 

2024).  

Il-baġits tal-2024 ġew adottati fil-livell ta’ entità — fil-Federazzjoni tal-Bożnija-Ħerzegovina 

fl-24-25 ta’ Jannar 2024; fir-Repubblika Srpska fil-15 ta’ Diċembru 2023; fid-distrett ta’ 

Brcko fit-23 ta’ Diċembru 2023; fil-Canton ta’ Posavina fl-20 ta’ Diċembru 2023; Fil-Canton 

ta’ Sarajevo fit-30 ta’ Diċembru 2023; fil-Canton ta’ Zenica-Doboj fit-22 ta’ Diċembru 2023 

u fil-Belt ta’ Mostar fil-25 ta’ Jannar 2024. 

Id-Deċiżjoni dwar il-kwalità tal-karburanti likwidi ġiet adottata mill-Kunsill tal-Ministri 

f’Diċembru 2023. Dan huwa pass importanti għall-adeżjoni tal-Bożnija-Ħerzegovina mad-

WTO. Hija wkoll miżura li timplimenta l-Pjan ta’ Azzjoni għall-Pakkett ta’ Appoġġ għall-

Enerġija. 

Kif irrapportat qabel, l-entità tar-Repubblika Srpska tkompli ma tirrikonoxxix id-deċiżjonijiet 

tal-Qorti Kostituzzjonali, inklużi dawk li jannullaw il-liġijiet tal-entità dwar in-nuqqas ta’ 

applikazzjoni tad-deċiżjonijiet tal-Qorti Kostituzzjonali u tar-Rappreżentant Għoli, kif ukoll 

dwar in-nuqqas ta’ kostituzzjonalità ta’ ċerti dispożizzjonijiet kriminali fil-livell ta’ entità 

dwar il-malafama.  

F’Diċembru 2023, l-entità tar-Repubblika Srpska adottat fl-ewwel qari abbozz ta’ liġi dwar l-

immunità li, jekk jiġi adottat għal kollox, inaqqas ir-responsabbiltà tar-rappreżentanti politiċi 

u tikkontesta ċ-ċertezza legali.  

Barra minn hekk, f’Diċembru 2023, l-entità tar-Repubblika Srpska adottat fl-ewwel qari 

abbozz ta’ liġi dwar referenda u inizjattivi ċiviċi li, jekk jiġi adottat għal kollox, jipprovdi l-

bażi ġuridika għal amministrazzjoni elettorali separata fl-entità.  

L-Awla Manja tal-Qorti Kostituzzjonali ma għadhiex funzjonali, u dan għandu konsegwenzi 

konsiderevoli fuq l-effiċjenza tal-Qorti tal-Ġustizzja. Kif diġà ġie rrappurtat, l-assembleji taż-

żewġ entitajiet għandhom jaħtru mingħajr dewmien imħallfin għas-siġġijiet vakanti u 

jiżguraw il-kompożizzjoni sħiħa tal-Qorti Kostituzzjonali.  

 

5. Il-libertà ta’ assoċjazzjoni u l-libertà ta’ assemblea 

Il-Ministeru tal-Ġustizzja qed ifassal strateġija għal ambjent favorevoli għall-

organizzazzjonijiet tas-soċjetà ċivili, li għandha tiġi ppreżentata lill-Kunsill tal-Ministri għall-

adozzjoni. Il-Canton ta’ Zenica-Doboj (f’Diċembru 2023) u l-Canton ta’ Una-Sana (f’Jannar 

2024) adottaw liġijiet bl-għan li jallinjaw mal-istandards Ewropej dwar il-libertà ta’ 

assemblea. 

Kif irrapportat qabel, filwaqt li l-qafas legali u regolatorju ġenerali huwa ġeneralment 

konformi mal-acquis tal-UE, l-entità tar-Repubblika Srpska adottat fl-ewwel qari abbozz ta’ 

liġi mmirat lejn l-atturi tas-soċjetà ċivili bħala “aġenti barranin” li, jekk jiġi adottat għal 

kollox, jimmarka pass lura.   

 

6. Allinjament mal-politika barranija tal-UE 

Il-Bożnija-Ħerzegovina laħqet u żammet allinjament sħiħ mal-Politika Estera u ta’ Sigurtà 

Komuni (PESK) tal-UE, u wriet l-impenn ċar tagħha fi triqitha lejn l-UE. 

 


